
UFezile uhlala eMatjhirini, noyise uNom.
Sibanyoni, unina uKkz.Ntuli begodu nobamkhulu 
wakhe, uNom.Mgidi.

Kunemakhiwo emibili ekhabo; ebiyelwe 
ngedrada ehlabako. Kunesisekelo samakamuru 
amahlanu kodwana okwanje kusakhiwe 
amakamuru amabili kwaphela.

UNom.Sibanyoni wathoma ukwakha indlu lokha 
nekasasebanza kwaBambanani General Dealer.

Omunye umakhiwo yindlu efulelwe ngotjani 
likhwitjhi, kulapho unina aphekela ngakhona.

Ngezinye iinkhathi umndeni woke udlela isidlo 
sabo sentambama ngekhwitjhini.

UFezile bekaneminyaka eli-12 ubudala 
ekuthomeni kokucocwa kwendatjana le.

Bekamsana olungileko othanda umndeni wakhe 
begodu nawo woke amalunga womndeni.

Bekalemuka godu nokobana kunezinto 
ezinengi eminye imindeni enazo, kodwana bona 
bebanganazo.

Abesana abanengi abalingana naye 
bebanemilelenjana, kodwana yena begade 
anganawo.

Lokha nekabawa uyise bonyana amthengele, 
umtjela kobana uzomthengela lokha nekathola 
imali, uyayamkela ipendulo yakayise.

Begade ahlonipha uyise nobamkhulu wakhe 
ngehliziyo yakhe yoke.

Ngokukhamba kwesikhathi, UNom.Sibanyoni 
wadendwa emsebenzini wakhe kwaBambanani 
General Dealer.

Nanyana kunjalo, akazange ahlale phezulu 
kwezandla zakhe, wathoma ukuzisebenza.

Wathoma ibubulo lokuzisebenza lekhaphentara 
wasebenzela ekhaya.

Bekenza iintulo, amatafula, amakhezo weegodo, 
amaphestele, amamotha begodu nanyana yini 
abantu ebebambawa bonyana ababazele zona.

Ngesinye isikhathi uFezile begade asiza uyisa 
ngemuva kwamadina nakabuya esikolweni.

Bekathunywa bonyana aphekelele izinto 
ezithengiweko nofana ayokuthengisa ezinye 
izinto ngeempelaveke.

Kodwana amalanga nekalokhu akhamba 
ukuthengwa kwathoma ukuba buthaka, begodu 
uNom.Sibanyoni wabona bonyana akasenzi imali 
enengi njengaphambilini.

Amakhezo begodu namaphestali ngiwo ebesele 
athengwa kangcono

Wathoma watshwenyeka, begodu lokho 
kwambangela ukugandeleleko ngomkhumbulo 
okukhulu.

Indlela abegade aphila ngayo yatjhuguluka 
wathoma ukungasabekezeli begodu waba 
nehliziyo encani.

Wathoma ukubalabala begodu waba 
nokuphawula okuphikisa kiyo yoke into.

UFezile bekafunda esikolweni samabanga 
aphasi, esikolweni ebesiseduze nekhabo.

Unina bekathanda ukuhlala amkhuthaza 
kobana afunde ngamandla ngombana yifundo 
izomkhipha emtlhagweni.

Wamlalela begodu wathoma wathuthukisa 
ithando lokufunda. Akazange afunde iincwadi 
zesikolo kwaphela kodwana yoke incwadi 
ebeyiphambi kwamehlo wakhe.

Bekafunda godu namaphephandaba 
nabomagazini. Lokhu kwagcina kumenza 
athole ilwazi elinengi kunalabo abalingana naye 
iintanga zakhe.

UFezile bekaboleka incwadi ebulungelweni 
lesikolo ngemuva kweemveke ezimbili namkha 
ezintathu.

Bekafunda neencwadi zendatjana ezitlolwe 
ngesiNgisi, okwathuthukisa ukwanda kwelwazi 
ngelimu. Ngebanga lelo, abotitjhere abanengi 
bebambuka ngokusebenza kwakhe.

Bekahlala njalo athola amamaksi amahle ngaso 
soke isikhathi nekutlolwa iinhlahlubo.

Lokha unina nakayokuthatha iripoti lakhe, 
bekabuya njalo athabile khulu.

Ijinifomu yakaFezile besele ithunyile 
ngonobangela wokuhlanzwa ngamalanga.

Beyipetjhiwe eendaweni ezinengi. Unina 
bekayithunga ngaso soke isikhathi 
neyidabukako.

Amanye amakhosikazi akhe amsiza lokha 
nakayokuvasa izembatho zakaFezile.

Abona kobana akanaso isibha esaneleko, 
begade aphethe isicetjhana sesibha.

Bamnikela iinsibha zokuvasa ezinengi 
kangangoba wakwazi nokuzisebenzisa 
nangesikhathi ezilandelako.

Waguqa phasi wathokoza amakhosikazi 
ngezwelo abanalo.

UFezile begade anganawo amanyathelo 
wesikolo. Umzala wakhe wamupha amanyathelo, 
kodwana bekungasiwo wesikolo.

INECT neWoolworths bamrhelebha. Banikelela 
abafundi besikolweni sakhe amanyathelo 
wesikolo.

Anikelwa ngesikhathi kunomnyanya 
ebewobanjwe esikolweni. Abafundi abakhethekile, 
okufaka hlangana noFezile, bathola amanyathelo 
begodu neenkhwama zesikolo.

Ngamanye wamalanga uFezile bekasiya 
esikolweni alambile.

Ngetjhudu elikhulu, kunehlelo lokunikela 
ngokudla esikolweni, lapho abafundi baphakelwa 
ukudla ngesikhathi sokuphumula.

UFezile nabanye abafundi ababuya emindenini 
enganalitho, ngasosoke isikhathi babuyelela 
banikelwa ukudla okuseleko.

Bathatha ukudla lokho bakhambe nakho 
emakhaya bayokudla ebusuku. Lokha iinkolo 
nezivalwako, banikelwa ukudla okungaboliko, 
Isib, ipuphu, amabhontjisi, Njll.

Lokhu kuqinisekisa kobana abazokulamba 
ngesikhathi sokuphumula.

Lokha nakasele aseGreyidini le-7, uyise lakaFezile 
wamlungiselela ukuya esikolweni samabanga 
aphezulu Isokhapho.

Wayokuthatha bewazalisa amaforomo 
wokwamukelwa eGreyidini lo-8

Waphumelela eGreyidini le-7 ngamamaksi 
aphezulu begodu bewamukelwa esekondari 
yeSokapho. Ijinifomu yesekondary beyihlukile 
kuneyesikolweni samabanga aphasi, 
bekumanyathelo kwaphela afanako.

Uyise wamthatha wakhamba naye eentolo 
wayomthengela ibhrugu nerhembhe eyodwa.

Akakwazanga ukuthenga itrekhsudi ngombana 
bekanganayo imali eyaneleko.

UFezile wamukelwa esikolweni seSokapho.
Amafundi bekudingeka bembathe ijinifomu yabo 
ngaboMvulo, LesiBili begodu nangaboLesine.

NgoLesithathu bekulilanga lokwembatha 
amatrekhsudi, ngombana lilanga lezemidlalo.

NgoLesihlanu bekulilanga lokwembatha 
nanyana yini kodwana ufanele ubhadele iR5,00.

UFezile bekahlala ajeziswa njalo ngaboLesithatu 
ngokungembathi itrekhsudi.

Bakangalinaki ilanga lokwembatha izembatho 
zakho ozithandako ngombana bekanganayo 
imali begodu anganazo nezembatho 
eziqalekako.

Ngemuva kweenyanga ezimbalwa, uFezile 
wezwa bonyana ipilo ayisabekezeleki.

Bekasembatha ijinifomu eyodwa iveke yoke. 
Izinto zafikelela ezingeni eliphezulu khulu 
ngesikhathi ngoLesithathu omunye, ibhrugu 
lakhe ladabuka khona ngemuva.

Abanye babesana bahlekisa ngaye lokha 
abanye nebagade bamrhugako.

Begade akhiphela irhembhe yakhe ngaphandle 
kwebhrugu ukuze livale itjhuba elisebhrugwini.

Lokhu kwabangela akhalinywe botithere, 
njengombana lokhu bekungakavunyelwa 
esikolweni.

Ngemuva kwamadina ngalelo ilanga wakhuluma 
nababelethi bakhe wabahlathululela nokobana 
ipilo beyingasa bekezeleleki esikolweni.

Wabatjela bonyana ukholwa kukobana ajame 
alise ukuya esikolweni njengombana atlhaga nje.

Uyise wambawa bonyana abatjengise iincwadi 
zakhe zokutlolela.

Lokha nakazihlolako, wabona kobana uthole 
amamaksi aphezulu emsebenzini wangetlasini, 
umsebenzi wekhaya, begodu nekuhlolweni.

Wathi, “Ndodana, usebenza kuhle khulu kizo zoke 
iimfundo zakho. Lokhu ngiyo into eqakatheke 
kunakho koke, okunengi kuzakudlula.”

Unina wathi, ”Ukunyamezela kunomphumela 
omuhle khulu, Ifundo ingiso sodwa isikhali 
esizokukhupha ekuhluphekeni.”

UFezile waphendula wathi, “Ngiyakuzwisisa 
lokho enikutjhoko, kodwana mina ngiyatlhaga 
esikolweni. Ngivumelani khengithathe 
isikhathi sokuphumula umnyaka owodwa 
lokha nesisazama ukubuthelela imadlana, 
ngizakubuyela ngomnyaka olandelako.
Ngizokulungisa isivande, ngitjale begodu 
ngithengise imirorho ngisize nobaba 
ngomsebenzi wakhe wobukhamphenthara.”

Uyise wathi, “Ngivumela ngikhambe 
ngiyokukhuluma nophrinsipala. Umma wakho 
ngalesi isikhathi uzabe apetjha ibhrugu lakho 
elidabukileko.”

UNom.Sibanyoni wakhaba waya ekhaya 
lakaNom.Ngoma, uphrinsipala wesikolo.

Uhlala endlini eneentezi ezimbili, ibiyelwe 
ngeboda lamatje asikiweko.

Wajama ehegeni warhuwelela, “Marhubani!”

Ihege yathoma yavuleka ngaphandle kokuba 
nomuntu oyitjhovako namkha oyisunduzako.
UNom.Ngoma wabese uyavela, wazomamukela.

“Lokha nengibona ihege izivulekela ngokwayo 
kungabonakali muntu, ngazitjela bonyana 
ngizokulunywa zizinja zingiqede nangabe 
kunezinja la,” kwatjho uNom.Sibanyoni.

UNom. Ngoma waphendula, “Bengipaka ikoloyi 
ngegratjhi, kodwana izinja azikho la.”

“Kwaze kwangimangaza ukukubona Nom.
Sibanyoni! Sekunesikhathi eside ngingakuboni!”

“Liqiniso lelo ngeza lapha lokha nabegade 
ngisenza amatjhelufu ngegratjhi yakho,” 
kwaphendula uNom.Sibanyoni.

Lokha nebasahlezi ngendlini, uNom.Sibanyoni 
wahlathulula ubudisi anabo ngokuhlangabezana 
neenfuneko zesikolo zomsana wakhe.

“Njenga nje, umsana uqabanga nokuthatha 
ikhefu lokuya esikolweni, kobana sithole imali.

Ngingeze ngaba nokuthula emmoyeni nange 
lokho kungenzeka ngombana umsana 
ohlakaniphileko. Ngaphezulu kwalokho 
umphakathi wona ungathini ngami?

UNom.Ngoma wathi, “Ngizokusiza, nange 
angeza azokusebenza lapha ngemuva 
kokuphuma kwesikolo.

Mtjele eze nge-ofisini lami kusasa ekuseni. 
UNom.Sibanyoni wabuyela ekhaya azizwa 
athabe khulu.

Lokha nekafika ekhaya, wahlathululela ukosikazi 
wakhe banendodana yoke into, begodu 
waswaphelisa ngokuthi, “Kusasa ekuseni into 
yokuthoma ufanele uye e-ofisini lakaphrinsipala.”

Uphrinsipala wamtjela bonyana ufanele enze 
ini lokha nekafika kwakhe wabe wamthembisa 
nokumthengela ijinifomu begodu netrekhsudi. 
Ngokunjalo, ukusukela ngalelo ilanga, uFezile 
bekacitha isikhathi sakhe sangemuva 
kwamadina endlini yakwaphrinsipala.

Bekajayele ukutjhayisa masinya ngaboMgqibelo 
begodu angasebenzi ngaboSonto. UNom.
Ngoma wathenga yoke ijinifomu abekayidinga 
njengokwesithembiso asenzako.

Ekupheleni komnyaka uFezile wasebenza kuhle 
khulu bewaphasa iGreyidi lo-8

Ngamamaksi aphezulu khulu. Waregela phambili 
nokusebenza lapho naphakathi komnyaka 
olandelako bewaphumelela iGreyidi ye-9.

UNom.Ngoma bekanabentwana ababili, 
uLindokuhle noZanele

ULindokuhle bekamkhulu uZanele aneminyaka 
elingana neyakaFezile, begodu bebasegreyidini 
elilodwa.

Nanyana kunjalo, uLindokuhle banoZanele 
begade bafunda esikolweni esiphezulu 
iSomkhahlekwa.

Bebakhamba ngetexi njengombana isikolo 
besikude.

NgaboMgqibelo uFezile uvame ukusiza uZanele 
ngomsebenzi wakhe wekhaya. Nanyana 
begade asemagreyidini aphezulu, uLindokuhle 
bekavame ukubuka uFezile ngelwazi analo 
ngeeMbalo neSayensi. Bobabili uZanele 
banoFezile badlulela egreyidini ye-11 ekupheleni 
komnyaka.

Lokha nasele asegreyidini le-12, uFezile 
bekacitha isikhathi sakhe esinengi emndenini 
wakwaNgoma. Begade alinda uZanele abuye 
esikolweni abese umsiza ngomsebenzi wakhe 
wekhaya.

Nanyana bekangasebenzi ngaboSonto, bekasiya 
emndenini lo, babese bafunda baboke.

Waphumelela iGreyidi ye-12 ngamalengiso 
eeMbalwe, iSayensi begodu nesiNgisini. 
Amabubulo amanengi amakhulu bebafuna 
ukumnikela umfundaze ukuyokufunda 
eyunivesithi ethandwa nguye.

Wakhetha umfundaze onikelwa ngelinye ibubulo 
elikhulu lokobana akhambe ayokufundela 
i- Environmental Engineering ejunivesithi ye 
Cape Town. Banikela ngokubhadelela ukufunda 
kwakhe, indawo yokuhlala, ukudla, amasaplaya 
wokutaditjha, iincwadi begodu neekhwelo.

Bamthengela ithikithi lesiphaphamtjhini 
begodu wakhwela isiphaphamtjhi obegade 
kungokokuthoma ipilweni yakhe yoke. 
NgoMgwengweni wathumelela uyise imali 
yokungezelela ekwakhiweni kwendlu.

Wamtjela bonyana imali ibuya emalini 
yakhe ayibulungileko ayithola ebubulweni 
elimfundisako.

Bekahlala njalo nje athumela imali yegrozara 
ekhaya, ngalokho-ke akuzange kusaba 
nokutjhodako ekhabo.

UFezile waphothula iimfundo zakhe ze-
Environmental Engineering emnyakeni wesine.

Ababelethi bakhe bakhwelela isiphaphamtjhini 
kokuthoma ukuyokubona indodana yabo lokha 
nayitlonyeliswa isiqu zayo. Ibubulo lamnikela 
umsebenzi ephrovinsini yeWestern Cape. 
Ngokukhamba kwesikhathi yatjhidiselwa ehloko 
kulu yebubulo eseGauteng.

Lokha nakabuyela ekhaya ngamalanga 
wokuphumula, wakavakatjhela uNom.Ngoma 
wayomthokoza ngomusa amsiza ngawo lokha 
nakasese mfundi eSomkhahlekwa.

Wakhela uyise indawo yokusebenzela ekulu 
begodu wamthengela neensetjenziswa zegezi.
Kuliqiniso bonyana ukubekezela kuzakusa 
epumelelweni.

